
Pinksterfees – die fees van die Gees!

Liturgie

Votum en Groetseën

Ps. 104:1,2,20,218 (bl. 510)

Apostoliese Geloofsbelydenis

Wet uit Eksodus 20

Gebed

Ps. 71:1,2,14 (bl. 353)

Skriflesing en prediking

Ps. 23:1,3 (bl. 107)

Nagmaal

Ps. 145 en Ps. 147

Gebed

Liefdegawe

Ps. 145:10,11,12 (bl.696) 

Groetseën en sing van Amen

Preekskets

Teks: Handeling 2:4

Vandag vier ons Pinksterfees.  Pinksterfees is die fees van die Heilige Gees, want die 

Heilige Gees is met Pinkster uitgestort

Die Heilige Gees is nie maar net ŉ onpersoonlike krag (soos elektrisiteit) nie.  Die tekens wat die uitstorting van die Gees vergesel, bevestig dat die Gees God self is. Die kerk word nou die lewende tempel van die Heilige Gees.  Die Heilige Gees woon nou onder mense.  Daarom is elkeen wat voor die opgestande Here buig, deel van die woon- en werksterein van die Heilige Gees.

Die Heilige Gees bring die kerk in beweging 

Die kerk (gelowiges) word deur die Heilige Gees gawes gegee om van God se werke te getuig.  Die kern van God se werke is die dood en opstanding van sy Seun. Alle gelowiges deel daarin - soos Nagmaal bewys.

Om jou Godgegewe gawes te gebruik, is nie altyd maklik of baie lekker nie.  Tog is jou krag in die Gees te vind, en nie in jouself nie.  Stel jouself net bruikbaar en begin doen wat die Gees jou in staat stel om te doen.  Jy het immer ŉ groot troos:

Pinkster is fees van die eerste gawes

In die Ou Testament was Pinkster die fees van die eerste gawes.  Eerste gawes van die oes is aan God gewy.  Pinkster is steeds die fees van die eerste gawes.  Nou is die Heilige Gees die eerste van God se gawes aan ons, waarin ons reeds sy krag en heerlikheid begin beleef.  Moenie dat Pinkster by jou verbygaan nie.  Gebruik Nagmaal en weet jy deel in die gawe van Pinkster.

Preek

Geliefdes in ons Here Jesus Christus 

Vandag is ŉ dag wat in die kerklike jaar 

as Pinkster bekend staan.  

· Wat beteken Pinkster?

· En waarom vier ons Pinkster?

Pinksterfees is ŉ belangrike fees wat al van die Ou Testamentiese tyd af gevier is.  Die Here het al aan Moses die opdrag gegee dat Israel elke jaar die Pinksterfees moes vier.  Belangrik egter is om op te let dat die hierdie fees in die Ou Testament nie die naam Pinksterfees gehad het nie.  Dit is Die fees van die weke genoem.

Tydens die fees is God gedank en geprys as die Besitter van die land en as Gewer van die reën en vrugbaarheid van die grond.  Let nou op: vir sewe weke na die Paasfees is die oes ingesamel en op die 50ste dag moes ŉ offer uit die oes aan die Here gebring word.  
Tot die dag wat die volk hierdie offer uit die oes aan die Here gebring het, mag die volk nog niks van die nuwe oes geëet het nie,  dan kon die volk van die oes eet.  Omdat die volk die Here as die Besitter en Gewer van alles erken het, was die eerstelinggawe juis ŉ erkenning dat ook die res van die oes aan die Here behoort.   Hierdie was die rede vir die viering van die Ou Testamentiese Fees van die weke.
In die Nuwe Testament kry ons egter ŉ wonderlike verdieping in die betekenis van Die fees van die weke.  Kom ek begin om hierdie wonderlike verdieping in betekenis soos volg te verduidelik: 
· ŉ Paar weke gelede het ons Paasfees gevier.  Tydens Paasfees het ons die Vrydag die kruisdood van ons Here Jesus Christus herdenk.  Maar belangrik, ons het die Sondag ook sy opstanding uit die dood gevier.  

· Tel ons nou die dag waarop ons die opstanding van ons Here Jesus gevier het, die Sondag, as dag 1, dan is ons vandag by die vyftigste dag sedert die dag waarop ons sy opstanding herdenk het.  Vyftig dae…  Die Griekse woord vir vyftig is Penthkosth – in Engels Pentecost.  In Afrikaans het ons die woord verander in Pinkster.   
Pinkster is in die Nuwe Testament die heerlike verdieping van die Ou Testamentiese Fees van die weke.  In Handelinge 2 lees ons dat die Heilige Gees op Pinksterdag uitgestort is.  Vyftig dae na die Paasfees waartydens ons Here Jesus Christus gesterf en opgestaan het, het Hy sy Heilige Gees op sy kerk uitgestort...

Voordat ons verder na die heerlike betekenis van Pinkster vir ons vandag kyk, kom ons skenk eers aandag aan die implikasie vir ons lewens dat die Here besluit het om 

die Heilige Gees juis op Pinkster op sy kerk uit te stort

Geliefdes, in Handelinge 1:4 lees ons dat die Here Jesus Christus voor sy hemelvaart aan sy apostels die opdrag gegee het om nie van Jerusalem af weg te gaan voor Hy nie die gawe wat Hy aan hulle beloof het, aan hulle geskenk het nie.  Die res van Handelinge 1 beskryf dan hoedat die apostels in Jerusalem bly wag het.  Die hele prentjie wat vir ons in Handelinge 1 geskets word, is die van wag en vertoef.  
· Byeenkomste van gelowiges word gehou waar daar gebid en gewag word.  
· ŉ Opvolger vir Judas as apostel word aangewys.  
· Verder gebeur niks nie.  Uit hulself sou en kon die apostels en ander gelowiges niks doen nie.  Hulle wag op die gawe van God…

Dan, op die oggend van die Pinksterfees, is daar skielik die geluid van ŉ geweldige stormwind.  Iets soos vuur word gesien wat in vlamtonge verdeel en op elkeen van kom. Hoor weer: daar is twee tekens: 1) ŉ geluid soos ŉ stormwind, en 2) vlamtonge wat verdeel en op almal kom.

Hierdie tekens is sigbare vergestaltings van die koms en inwoning van die Heilige Gees.  Die wonderlike van die Pinkstergebeurtenis vind hoorbaar en sigbaar plaas.  Hoorbare en sigbare tekens vergesel die uitstorting van die Gees, omdat die Heilige Gees self nie sigbaar is nie en dit duidelik moet wees dat dit God self is wat op die gelowiges uitgestort word.  

· Eerstens is dit uit die wind sigbaar dat God self uitgestort word: 
Die naderkom van die Hemelse Majesteit bring ŉ roering in die elemente wat gehoor kan word.  Op Sinai met die gee van die Wet aan Moses, het die koms van die Here met roerings in die elemente gepaard gegaan – stormwind en donderslae.  So ook die verskyning van die Here aan Elia.  Verder word die werk van die Here baiekeer gelykgestel met wind.  In Joh. 3:8, met sy gesprek aan Nicodemus, vergelyk Jesus die werk van die Heilige Gees met die wind wat waai waar hy wil.  

Tydens die uitstorting van die Gees was die wind kragtig.  Dit dui op die geweldige krag waarmee die Gees uitgestort is en op die gelowiges gekom het. 

· Tweedens is dit uit die vuurtonge sigbaar dat God self uitgestort word:  
Johannes die Doper het geprofeteer dat die Messias sy gelowiges sou doop met die Heilige Gees en met vuur.  Hier word die profesie  vervul.  Die vuurtonge gee iets weer van die lig en die heerlikheid van die Here wat baie helderder skyn as die son.  Talle plekke in die Ou Testament as die Here verskyn het, dan het die verskynsel gepaard gegaan met vuur of helder lig.  Dat die vuurtonge op elkeen van hulle gekom het, toon dat Hy in hulle ingegaan het, in hulle gaan woon het.

Duidelik dus, die Heilige Gees self is God wat nou die liggame van gelowiges sy woonplek gemaak het.  Soos wat die tabernakel en die tempel van Salomo destyds met rook en die magtige teenwoordigheid van die Here gevul is, toe dit as Sy woonplek gewy is, so word die gelowiges op Pinksteroggend met groot tekens, magtige tekens, gekonfronteer as die Here sy woonplek in die kerk inneem…  
Sy aardse woonplek sy nou nie meer ŉ fisiese tempelgebou nie, maar die liggame van almal wat in Hom glo. Vanaf die tyd van die uitstorting van die Heilige Gees op Pinkerster in die jaar waarop ons Here gesterf en opgestaan het, woon en werk Hy deur sy Gees in elkeen wat in Hom glo.  En ook vandag nog, hier in Germiston woon en werk die Heilige Gees steeds in elkeen wat in Hom glo...  Eenmaal is Hy uitgestort om vir altyd by sy kerk te wees…    

Broer en Suster, glo jy in die Here Jesus Christus as jou Verlosser en Saligmaker?  

Weet dan dat Hy deur sy Gees in jou woon en werk.  Jy in jou sy woonplek hier op aarde.  Hy werk in jou en deur jou.  Jy is nou sy hande en voete hier op aarde... ...
Het jy opgelet watter verskil daar in die optrede van die gelowiges was voor en na die uitstorting van die Gees?  Voor die uitstorting het almal passief gesit en wag en niks gedoen nie.  Na die uitstorting begin almal kragdadig getuig…  Hieruit sien ons dat die Heilige Gees die Beweger is wat die kerk in beweging bring.  Die Heilige Gees woon nou onder gelowiges en 

dring hulle om Sy wil te doen… 

In Handelinge 1:8 lees ons dat Jesus aan die dissipels gesê het dat hulle sy getuies in Jerusalem sowel as in Judea en in Samaria en tot in die uithoeke van die hele wêreld sou wees.  Tot nou toe het hulle geswyg en gewag.  Nou, na die uitstorting kan hulle nie langer stilbly nie. 

Gevul met die Heilige Gees kon die gelowiges nie meer passief wag nie.  Deur Hom gedring begin hulle kragdadig getuig in ander tale soos die Heilige Gees dit aan hulle gegee het om onder sy leiding te doen – so staan daar in vers 4...   
Wat dit was wat die gelowiges in die vreemde tale gesê het, dit wéét ons!  In vers 11 staan dat hulle gepraat het oor die groot dinge wat God gedoen het.   Dit gaan veral om sy magtige werke in sy Seun Jesus Christus. Sy werke om Jesus mens te laat word, Hom te laat sterf en opstaan uit die dood, sodat elkeen wat in Hom glo nie verlore mag gaan nie maar die ewige lewe mag hê. In die woorde van Petrus in hoofstuk 2:36:  Die hele Israel moet nou vas en seker weet:  God het hierdie Jesus, wat julle gekruisig het, Here en Christus gemaak.  
En die boodskap is nie meer net vir die Jode nie.  Die tale wat die gelowiges op Pinkster op wonderbaarlike wyse kon praat, was nie onverstaanbare tale nie.  Nee, die tale word gelys.  Met die vyftien tale wat genoem word, word omtrent die tale van die ganse bekende wêreld van destyds vanaf die ooste tot die weste en oor Afrika terug tot by Palestina genoem.  Almal kan die boodskap hoor in hulle eie taal : Jesus, die Gekruisigde, is die Oorwinnaar oor die dood wat ook elkeen wat in Hom glo, verlos het!

Geliefdes, voor die uitstorting van die Gees het die gelowiges net gesit en wag en die Here aanbid.  Nou, na die uitstorting begin hulle kragtig getuig van God se groot dade.  Langer bly hulle nie stil nie, die boodskap word verkondig aan almal wat wil hoor!  Volgens sy opdrag ís hulle nou sy getuies!

En ons, leef ons vandag soos mense gevul met die Heilige Gees?  Ons glo en bely dat die Heilige Gees in ons woon en werk, máár Broers en Susters, kom ons doen selfondersoek:  Waarvan getuig ons lewens? Verkondig ons deur ons dade en ons woorde aan almal wat wil hoor die goeie nuus van ons Here se verlossingswerk?  Doen ons dit?...  Almal van ons?

Ek is bevrees dat wanneer ons heeltemal eerlik is, ons beskaamd ons hoofde sal moet laat sak.  Meestal spieël ons optrede die van die gelowiges vóór die uitstorting van die Heilige Gees…  Soos hulle gedoen het, kom ons bymekaar in byeenkomste van gelowiges (soos hier vanoggend) en aanbid ons die Here en dit is dit.  
Van om uit te gaan en die goeie nuus van Jesus Christus uit te dra, te verkondig, kom daar bitter min van tereg.  Ons beskou dit die werk van die dominees en sendelinge en solank hulle daarmee besig is wil ons niks daarmee te doen hê nie.  Solank ons hulle betaal om dit te doen, is ons deel gedoen.  Die Heilige Gees het hulle mos geroep om die verkondigingswerk te doen en hulle die gawes daarvoor gegee.  Ons ander het nie die gawes nie!

Geliefdes, is dit wat ons teks ons leer?  

Kom ons lees weer ons kernvers: Almal is met die Heilige Gees vervul en hulle het in ander tale begin praat soos die Heilige Gees dit aan hulle gegee het om onder sy leiding te doen.

Twee dinge val op:  Almal is met die Gees vervul én 

die Heilige Gees het aan elkeen iets gegee, iets geskenk.

Hierdie woorde herinner aan dit wat Paulus vir ons in Efesiërs 4:7 opgeteken het:  Aan elkeen van ons is ŉ genadegawe gegee volgens die mate wat Christus uitgedeel het.  Ja, deur sy Gees het Christus aan elkeen van ons ŉ genadegawe gegee.  Elkeen van ons se gawes verskil maar die feit bly staan: elkeen van ons het gawes van die Gees ontvang wat ons in diens van die koninkryk van God móét aanwend.  Elkeen van ons het gawes, ja verskillende gawes, onvang sodat ons dit kan gebruik.

In ons teks het die Gees aan elke gelowige die vermoë gegee ŉ spesifieke taal te kan praat wat daardie gelowige nie voorheen kon praat nie om so die evangelie te verkondig.  Oor hoekom en hoe die gelowiges deur die Gees gedring is om op ŉ wonderbaarlike wyse in soveel verskillende tale te kan praat, kan boekdele geskryf word.  Die beste verklaring blyk dat die volgende te wees: 

Vir die Pinksterfees was daar baie mense in Jerusalem byeen wat die Joodse geloof aangehang het.  Daar was van omtrent elke bekende wêrelddeel mense bymekaar wat kort na die fees weer sou teruggaan van waar hulle gekom het.  Deurdat hulle deur Galileërs (mense wat as agterlik, sonder groot kennis, beskou is) nou in hulle eie taal op ŉ  wonderbaarlike wyse en kragdadig gekonfronteer is met die evangelie van Jesus Christus, kon hulle tot bekering kom en so bygedra tot die vinnige verspreiding van die evangelie wêreldwyd.

Die Heilige Gees skenk dus ŉ gawe met ŉ doel:  Ons almal moet Jesus Christus se getuies wees!  Vandag is dit nie oor die algemeen meer nodig om op wonderbaarlike wyse in ŉ ander taal te spreek soos in Handelinge 2 nie.  Die meeste tale is vandag immers vir die Christendom toeganklik.  Tog skenk die Gees steeds elke gelowige – ook ons hier in Germiston –  gawes wat ons moet aanwend sodat God verheerlik en sy koninkryk uitgebrei kan word.

Nie almal van ons het die gawe om te preek en mondelings te verkondig nie. As lede van die liggaam van Christus wat deur sy Gees saamgebind is, het Hy ons elkeen egter ŉ gawe of gawes gegee wat, as ons dit reg aanwend, tot eer van God gebruik kan word.  Soos Paulus in Romeine 12:6-8 sê:   

As dit die gawe van profesie is, laat ons dit gebruik in ooreenstemming met die geloof wat ons bely.  7  As dit is om te dien, laat ons dien. As dit is om onderrig te gee, laat ons onderrig gee. 8  As dit is om mense te bemoedig, laat ons hulle bemoedig. As ons gee, laat dit sonder bybedoelings wees. As ons leiding gee, dan met toewyding. As ons ander help, dan met blymoedigheid..

As predikant is ek bekommerd daaroor dat almal van ons nie ons Godgegewe gawes aanwend om God te verheerlik nie.  Kom ek noem drie voorbeelde: 

· Ten eerste: Op die kerkraad is daar vakatures.  Ons het ŉ groot tekort aan ouderlinge en die diakonie het ook enkele vakante wyke.  Die gawes om hierdie vakatures te vul is deur die Gees aan ons kerk gegee en is in ons kerk teenwoordig.  Tog meld lidmate wat hierdie gawes ontvang het, hulle nie vir diens aan nie.  So ly Christus se kerk skade, terwyl die gawes wat die kerk kan opbou (wat daar is) in onbruik lê.

· Ten tweede:  Blote teenwoordigheid en positiewe samewerking kan aksies van die kerk baie beter laat vlot en groter sukses veroorsaak.  Tog woon minder as 20% lidmate gereeld funksies en aksies van die kerk by.  Dit is maar dieselfde groepie mense wat alles reël, beplan en doen – omdat die ander nie hul gawes beskikbaar stel nie.  Omtrent twintig persent van die gemeente doen omtrent alles.  Omtrent tagtig persent doen omtrent niks.
· Ten derde:  Ons Evangelisasiediensgroep (wat juis fokus op die uitdra van die evangelie) sukkel om lede te kry.  Almal hoef nie uit te gaan en fisies die evangelie te verkondig nie.  Daar is ook baie organisatoriese vermoëns nodig.  Tog, bestaan die groep maar net uit vier lede.

Ja, om ons Godgegewe gawes te gebruik is ŉ heerlike, alhoewel liggaamlik vermoeiende taak.  In vers 13 lees ons immers dat die gelowiges wat getuig het deur sommige mense gespot is deurdat gesê is hulle is dronk. Later in Handelinge lees ons selfs van vervolging tot die dood.

Laat die aanslae van die wêreld ons nie afskrik nie.  Ons het immers ŉ groot troos.  In hierdie troos kom ons by 

die heerlike verdieping in betekenis 

wat Die fees van die weke wat Pinkster geword het, vandag vir ons het.
Onthou julle dat ek in die begin gesê het dat Pinkster oorspronklik in die Ou Testament die fees van die weke genoem is en dat op hierdie dag die eerste opbrengs van die oes aan die Here geoffer moes word voordat die volk van die res van die oes kon gebruik?  Daarmee is erken dat ook die res van die oes aan die Here behoort.  
Nou, met die uitstorting van die Heilige Gees het die situasie omgekeer.  Paulus noem in Romeine 8:23 die Heilige Gees die eerste gawe van die Here!... 

Geliefdes, met Pinkster gaan dit nie meer oor ons wat in die eerste plek eerste van ons gawes aan die Here gee nie.  Dit gaan oor die Here wat sy eerste gawe, die Heilige Gees aan ons skenk!

Op Pinksterdag het God sy Heilige Gees as eerste gawe aan gelowiges geskenk 

· om hulle krag te gee, 

· om hulle gawes te gee, 

· om hulle te troos en te dra as hulle swak is, 

· om hulle te dring om tot sy eer te lewe en van Hom te getuig.  

Die Heilige Gees is God se Eerste Gawe aan ons. Hy is ons waarborg van die groter heerlikheid wat op ons wag!  
Laat ons ons in Hom verheug en gedring deur sy Gees, ons gawes as Sy getuies tot Sy eer gebruik, sodat ons kan voldoen aan die doel waarvoor Hy ons hier plaaslik geroep het.  So reageer ons met die gawes van die Gees op God se genade in ons lewens en betoon ons ons dankbaarheid terug aan Hom!
Wanneer ons nou Nagmaal gebruik, bevestig Nagmaal aan ons dat ons aan die Here behoort.  Ons deel 

· in sy liggaam en bloed wat gesterf en opgestaan het.  

· Maar meer, ons deel ook in sy Gees 

· wat kragtig in ons werk, 

· ons in sy waarheid leer en lei, 

· en in en deur ons sy werk nou hier op aarde doen.

Geliefde, hoe gebruik jy die gawes wat die Here vir jou gee?

Amen
